http://www.berria.info/testua_ikusi.php?saila=kirola&data=2005-12-15&orria=033&kont=994
2005-12-15





597 hitz
Abraham Olano - Espainiako Vueltako ibilbideen arduraduna 

«Beti ari gara nahi duguna egin ezinda; hiru asteko itzuli batek muga asko ditu» 


Berak eta Francisco Ginerrek marrazten dute Vueltako mapa; mendateak, nondik nora joan, desnibelak... dena. Urte osoko lan nekeza da. 

a. urbistondo - DONOSTIA 

Astearte gauekoa da elkarrizketa: «Asteazkenean? Uf!, ezinezkoa, hara eta hona ibiliko naiz egun guztian». Elkarrizketa ostegunean argitaratuko dela zin eginda ere sekretu gutxi kontatzen ditu Abraham Olanok: «Sekretuak publikoki jakinarazi behar dira». Atzo, adibidez, 2006. urteko Vueltaren aurkezpenean. 

Hurrengo urteko Vueltako ibilbidea jakinarazi duzue. Lasaitu al zarete apur bat? 

Beno, lasaitu lasaitu... Apur bat bai, ibilbidea erabat lotu dugulako. Madrilgo lanak bukatu eta etaparen bat ikuskatzera joan beharko dut, halere, eta lasaitasun gutxi. 

Jende gutxik daki zu zeu eta Francisco Giner zaretela Vueltako ibilbidearen arduradunak. Nola murgildu zinen zeure gaur egungo jardunean? 

Beno, txirrindularitzaren munduan murgilduta ibili garenok harreman ona dugu gure artean. Erretiratu ondoren Unipublic erakundeak gonbidatuak-eta autoan garraiatuko ote nituen galdetu zidan eta baiezkoa eman nuen. Ibilbidea prestatzeko eskaintza egin zidaten ondoren, eta horretan ari naiz, aurten bigarrenez. 

Zein lan egiten duzue zehazki? 

Zein ez (kar, kar). Ibilbideak egiten ditugu, mapak osatu, mendiko etapetako profil zehatz-zehatzak, rutometroa, seinaleztapeneko kideei informazioa eman, biribilguneetan zein kartel jarri, norantz joan behar den... 

Denbora asko kentzen al dizu horrek? 

Astero bizpahiru egun ematen ditut errepidean, ibilbideak ikuskatzen-eta. Etxera itzulita, datu denak ordenagailuan sartzen ditut. Errepideko lana da nekezena. Kontua ez da mendate hau edo bestea aukeratzea, hara iristeko errepidea egoera onean dagoen edo ez begiratzea baizik, etapa hasiera eta bukaera izanen diren hiriekin ibilbide jakin bat prestatzeko modua badagoen, etapa bukaera batek berarekin daraman azpiegitura handia har dezakeen... 

Alegia, buruhauste franko dituzuela. 

Ikaragarriak. Etaparen batean helmugara ezin iritsi, antolatzaileei urte horretako etapa hurrengo urteko Vueltan nahi ote duten galdetu eta ezetz, diru laguntza dutela, txirrindulariren bati omenaldiren bat egin behar diotela... beti ari gara nahi eta ezin. Atseden egunak ezin dira asteburuan jarri, telebistako audientziak orduan direlako on-onak. Hiru asteko itzuli batek muga asko ditu. 

Badago bili-bolo dabilen kontu bat, non Vueltak baduen halako itzuli etzanaren, errazaren sona, Giroarekin alderatuta batez ere. Ados al zaude iritzi horrekin? 

Ez. Ibilbidea gogorragoa, errazagoa den zerk erabakitzen du, mendateen gogortasunak? Ibilbideak nahiko antzekoak dira. Ikuskizuna ez du aldapak ematen, aldapa igotzen dutenen kemenak eta grinak baizik. Tourrean liderrek ematen dute ikuskizuna, Giroan eta Vueltan bigarren mailan daudenek. Adibide on bat. Anglirun lehen lau txirrindulariek ematen dute ikuskizuna, beste denak ezinean igotzen dira. Nahiago dut atsedenik ez duen mendate gogor bat, jaitsiera bihurria duen mendatea, Angliru bera baino. 

Mendate ezezagun asko ezagutzen al dituzu? 

Bakarren batzuk bai, baina askotan ezinezkoa da Vuelta iristea, helmugak sekulako azpiegitura duelako. Errepideek ere gutxieneko kalitatea izan behar dute. Kontua da egon badaudela, eta jende askok arrastorik ez duela. Jendeak autobideak ezagutzen ditu, errepide ezezagunak ez. 

Lehen bizikleta gainean, orain autoan. Zein da gustukoen duzun mendatea? 

Mortirolo. Ikaragarria da. 25 hortzeko pinoiarekin igo behar den bakarretakoa da, %10eko desnibela baino handiagoa.... 

Gogortasuna neurtzeko bitartekorik ba al duzue? 

Ba Paco eta bion intuizioa [Francisco Giner]. Vuelta irailean korritzen da eta horrek tentu handiz jardun behar dugula suposatzen du. Tropela nekeak jota iristen da irailera eta ezin dugu itzuli gogor-gogorra egin, Espainiako txirrindulariak ez direnek oso gutxi behar dutelako 'kito, nahikoa da', esateko. 

Espainiako Vuelta ez da Euskal Herritik igaroko 2006. urtean. Etorkizunean aldatuko al da hori? 

Nik dakidanagatik, urtero planteatzen da Euskal Herritik igarotzea, baina horrek arazoak dakartzala ukatzea txorakeria da. Vuelta erakusleiho ona da, eta hori gertatzen denean, kirola eta politika nahastu egiten dira, zoritxarrez. Vuelta Bilbon jaio zen, dena den, eta noizbait itzuliko delakoan nago. Oraingoz, dena den, ez da posible. 

